
CONVENIO DE COLABORACIÓN ENTRE A AXENCIA DE TURISMO DE GALICIA E A 

ASOCIACIÓN DE VECIÑOS DE VALBOA PARA A PAVIMENTACIÓN EXTERIOR NA IGREXA 

PARROQUIAL DE SANTA MARÍA MADANELA DE VALBOA, CONCELLO DE TRABADA 

Santiago de Compostela, 

REUNIDOS 

Dunha parte, D. José Manuel Merelles Remy, director da Axencia de Turismo de Galicia, 

en virtude do nomeamento efectuado polo Decreto 75/2024, do 22 de abril (DOG núm. 81, 

do 24 de abril), e conforme ás facultades que lle confire o apartado dous da disposición 

adicional segunda do Decreto 135/2024, do 20 de maio, de estrutura orgánica dos órganos 

superiores e de dirección dependentes da Presidencia da Xunta de Galicia (DOG núm. 101, 

do 27 de maio), que desconcentra na persoa titular da Dirección da Axencia a competencia 

para subscribir convenios de colaboración no seu respectivo ámbito competencial, de 

acordo co previsto no artigo 15.2.c) dos estatutos da Axencia de Turismo de Galicia, 

aprobados polo Decreto 196/2012, do 27 de setembro (DOG núm. 193, do 9 de outubro). 

E doutra parte, D. Isaac Roberto Martínez Díaz, en nome e representación da Asociación de 

Veciños de Valboa, con NIF G27406248, na súa condición de representante da asociación, 

en exercicio das facultades que lle concede o artigo 12 dos Estatutos da mencionada 

Asociación /en calidade de presidente, nomeado por acordo da Asemblea Xeral ordinaria da 

asociación do día 27/11/2022, e facultado para a sinatura deste convenio polos artigos 23 

dos seus Estatutos. 

Interveñen en función dos seus respectivos cargos en exercicio das facultades que, para 

convir en nome das entidades que representan, teñen conferidas 

 

EXPOÑEN 

Primeiro.- A Axencia de Turismo de Galicia é a entidade da Xunta de Galicia á que lle 

corresponde o exercicio, entre outras, das competencias en materia de ordenación, 

promoción, xestión e fomento do turismo. 

A Axencia de Turismo de Galicia ten entre os seus obxectivos básicos levar a cabo accións 

de potenciación e desenvolvemento do turismo na Comunidade Autónoma de Galicia, como 

un factor de crecemento económico, polo que entre as súas prioridades está a de contribuír 

á realización de actuacións que impliquen conseguir este obxectivo. 

Segundo.- A Asociación de Veciños de Valboa, con NIF G27406248, é unha organización de 

natureza asociativa e sen ánimo de lucro, inscrita no Rexistro Provincial de Asociacións de 

Lugo co nº 2010/13948-1, segundo resolución do 9 de marzo de 2010. 

A Asociación ten a súa sede no Concello de Trabada, situado na comarca da Mariña Oriental 

lucense e moi próximo á costa cantábrica, destaca pola riqueza da súa paisaxe, os seus ríos, 

fragas e espazos naturais, así como polo seu valioso patrimonio histórico e etnográfico. A 

súa contorna ofrece numerosas posibilidades para a práctica do turismo de natureza, o 

sendeirismo e as actividades ao aire libre, complementadas cun importante legado cultural 

e co atractivo das tradicións locais. Todo isto converte a Trabada nun destino de interese 

para quen busca experiencias vinculadas ao turismo sostible, ao medio rural e ao 

descubrimento da paisaxe e da cultura de Galicia. 

Os fins principais da asociación son: 

a.- A organización e realización de festas, romerías, feiras e mercados. 

b.- Fomentar e desenvolver o interese polo patrimonio, en calquera das súas 

manifestacións. 

c.- Realizar actividades de carácter reivindicativo, cultural, científico, educativo, recreativo, 

instrutivo, que sen fines lucrativos persiga a recuperación e protección do noso territorio e 

dos nosos recursos patrimoniais e culturais cara o exterior. 

d.- Promover o coñecemento da historia, cultura, lingua e costumes do noso ámbito 

territorial. 

e.- Fomentar a unidade e solidaridade entre organizacións mediante a participación noutras 

de ámbito superior. 

f.- Todos os fines similares a estes que beneficien o ámbito territorial no que se desenvolve 

a nosa asociación. 

2.- Para levar a cabo os seus fins, a asociación poderá organizar as seguintes actividades: 

a.- Organización de festas, romerías, feiras, mercados, charlas culturais, teatros, 

exposicións, e calquera outro evento. 

b.- Publicacións para a difusión dos traballos da asociación e de outros, que non sendo 

realizados nesta, sexan convenientes e necesarios para a consecución ou realización dos 

obxectivos da asociación. 

c.- Representación da asociación ante as Institucións, Organismos, Xuntas, Comisións e 

calquera outros entres oficiais en que se acorde ou se determine a súa presenza. 

d.- Celebración e asistencia a congresos, certames, xornadas, mesas, estudios e calquera 

outros foros de debate relacionados con esta asociación. 

e.- Ensinanzas que lle encomenden as Entidades Locais da provincia de Lugo, da 

Comunidade Autónoma de Galicia, do Estado Español, da Unión Europea e calquera 

organismos nacionais e internacionais de recoñecido prestixio en relación coa tutela da 

propia asociación. 

f.- Ensinanzas que a asociación estableza e desenvolva pola súa propia iniciativa. 

g.- Celebración de concursos e premios. 

h.- Calquera outros medios análogos os anteriores que establezan os regulamentos que se 

diten no desenvolvemento dos estatutos e que acorde utilizar a asociación. 

Terceiro.- A Igrexa Parroquial de Santa María Madanela de Valboa pertencente á diocese 

de Mondoñedo-Ferrol. A parroquia sitúase no nordeste do municipio, limítrofe con Ribadeo 

e Asturias, e conta con diversos núcleos de poboación como Biduedo, As Cabanas, Os Carrís, 

A Corredoira, A Igrexa, Os Pozos, Rego do Galo, Rego Corto, O Salgueiro, Sequeiro e 

Vilafernando.  

O templo constitúe un dos elementos patrimoniais máis representativos da parroquia e 

desempeña un importante papel como centro da vida relixiosa e social dos seus habitantes. 

Xunto co cemiterio parroquial e o contorno tradicional da aldea da Igrexa, conforma un 

conxunto de gran valor histórico e etnográfico, testemuña da evolución do poboamento 

rural e das tradicións da comarca da Mariña Oriental lucense.  

A igrexa, dedicada a Santa María Madanela, conserva a tipoloxía propia da arquitectura 

relixiosa rural galega, caracterizada pola sobriedade construtiva e pola integración na 

paisaxe. Ademais do seu valor arquitectónico, continúa sendo un espazo de encontro para 

a celebración das principais festividades parroquiais e para a conservación das tradicións 

relixiosas e culturais da comunidade local. 

A Asociación pretende levar a cabo as obras de mellora e acondicionamento da parcela 

situada diante da Igrexa Parroquial de Santa María Madanela de Valboa e do acceso ao 

cemiterio parroquial, atendendo á demanda dos veciños e veciñas da parroquia. O obxectivo 

é dotar este espazo dun pavimento adecuado que mellore a súa funcionalidade, 

accesibilidade e seguridade, xa que constitúe un punto de encontro para a celebración dos 

actos relixiosos, das festas patronais e doutras actividades de carácter social e comunitario. 

As actuacións previstas consisten na continuación da pavimentación da parcela para 

conseguir unha superficie máis firme, regular e accesible, facilitando o tránsito de persoas 

de todas as idades e condicións, especialmente durante as celebracións parroquiais. Así 

mesmo, proxéctase a creación de zonas verdes que contribúan á integración paisaxística do 

conxunto e melloren a súa estética e confort. 

A parcela obxecto da actuación sitúase fronte á fachada principal da igrexa e comprende o 

espazo de acceso ao atrio, así como a zona anexa que comunica co cemiterio parroquial. 

Trátase dun ámbito de uso público moi frecuentado, que presenta actualmente zonas de 

terra e pavimentos deteriorados que dificultan o seu uso en condicións axeitadas, 

especialmente en épocas de choiva. 

O proxecto contempla a pavimentación da superficie principal mediante materiais 

resistentes e integrados coa contorna, garantindo unha adecuada drenaxe e a eliminación 

das irregularidades existentes. Complementariamente, habilitaranse franxas de zona verde 

nos límites da parcela, nas que se procederá á plantación de árbores autóctonas e especies 

vexetais adaptadas ao medio, favorecendo a creación de espazos de sombra e descanso 

para os usuarios. 

Igualmente, realizaranse actuacións de acondicionamento da vexetación existente, 

incluíndo a limpeza, reposición e mellora dos elementos arbustivos que delimiten o recinto, 

contribuíndo á conservación da imaxe tradicional do lugar e á posta en valor do conxunto 

formado pola igrexa, o cemiterio e o seu espazo exterior. 

Con esta actuación preténdese mellorar a accesibilidade, a seguridade e a funcionalidade 

dun espazo de grande importancia para a vida relixiosa, social e cultural da parroquia de 

Santa María Madanela de Valboa, garantindo a súa conservación e adecuación ás 

necesidades actuais dos seus usuarios. 

Cuarto.- A Estratexia de Turismo de Galicia 2030 ten como misión impulsar un turismo 

auténtico e sostible. Esta articúlase a través de misións, sendo unha delas a mobilidade, 

conectividade turística e reequilibrio territorial. Unha primeira liña de traballo incide en 

mellorar a percepción do destino e garantir e facilitar información sobre este. En segundo 

lugar, o turismo é a grande actividade económica capaz de redistribuír riqueza e facilitar 

emprego en áreas especialmente vulnerables e que afrontan o reto demográfico. A 

estratexia busca apuntalar o turismo rural cara ao ano 2030, mellorando a súa planificación, 

facilitando investimentos e xerando novas experiencias, máis atractivas e innovadoras, 

pero, sobre todo, que reforcen a cultura e a identidade local. 

Neste senso cómpre mellorar os investimentos no turismo rural para manter o rico 

patrimonio histórico ou, con carácter xeral, xerar infraestruturas básicas que melloren a 

experiencia turística. Conseguirase así non só mellorar a accesibilidade a zonas menos 

visitadas, senón que tamén se contribuirá a distribuír os fluxos turísticos de maneira máis 

equilibrada e fomentarase un turismo responsable e sostible 

Quinto.-A través deste convenio de colaboración instruméntase a concesión directa dunha 

subvención ao abeiro do disposto nos artigos 19.4.c) e 26.2 a) da Lei 9/2007, do 13 de xuño, 

de subvencións de Galicia, e 36.c) e 40.1a) do Regulamento da dita lei, aprobado polo 

Decreto 11/2009, do 8 de xaneiro. 

Así mesmo os intereses converxentes das partes asinantes exclúen o animo de lucro e non 

poden satisfacerse axeitadamente médiante a celebración dun contrato dos recollidos na 

Lei 9/2017, do 8 de novembro, de contratos do sector público, ou doutro instrumento alleo 

á natureza estritamente convencional. 

Concorren, así, razóns de interese público que xustifican o outorgamento dunha subvención 

sen que proceda promover a concorrencia pública ao ser a Asociación á única entidade que 

pode desenvolver a actuación subvencionada, como cesionaria do inmoble. A Axencia de 

Turismo de Galicia entende que é de interese público colaborara para a execución do 

obxecto antes descrito, co fin de incrementar e favorecer a atención e coidado ao peregrino. 

Este proxecto supón ademais a posta en valor dos recursos turísticos da zona, o que tamén 

contribuirá á revalorización do turismo da Comunidade Autónoma. 

Por todo o exposto acordan asinar este convenio de colaboración baseándose nas seguintes 

CLÁUSULAS 

Primeira.- Obxecto do convenio. 

Constitúe o obxecto deste convenio establecer as bases de colaboración entre a Axencia de 

Turismo de Galicia e a Asociación de Veciños de Valboa para a pavimentación exterior na 

igrexa parroquial de Santa María Madanela de Valboa, concello de Trabada. 

Segunda.- Orzamento e financiamento. 

O orzamento estimado das actuacións previstas neste convenio é de 48.764,39 € (IVE 

incluído), co seguinte desagregamento: 

CONCEPTO IMPORTE 

Movemento de terras necesario para acadar as cotas do proxecto, 

tendo en conta os espesores dos distintos materiais, incluíndo carga 

e transporte a vertedoiro dos produtos sobrantes da explanación 

4.407,20 € 

Pavimento de lousas de granito gris de 10 cm de espesor colocadas 1.465,54 € 

con morteiro de cemento sobre soleira de 10 cm de formigón, 

colocadas fronte á entrada ó adro 

Pavimento de lousas de granito gris de 10 cm de espesor colocadas 

con morteiro de cemento sobre soleira de 10 dm de formigón, 

colocadas separadas entre si 5 cm, que serán enchidos de terra e 

plantado de céspede, colocadas fronte ó muro do cemiterio 

5.951,43 € 

Plantado de céspede incluíndo a labra do terreo, achega de 15 cm de 

terra vexetal, sementado, regado e primeira corta, colocado no 

perímetro da parcela 

3.476,55 € 

Construción de soleira de formigón desactivado de 12 cm de 

espesor, con árido de cor ocre, incluído regleado, cortado de xuntas, 

totalmente rematado 

15.931,85 € 

Actuación sobre a sebe perimetral existente comprendendo poda, 

eliminación de pés en mal estado e o seu replantado 
1.072,50 € 

Plantado de especies arbustibas sobre xardineiras grandes 460,00 € 

Xardineiras de aceiro corten- Cuadrado 120x120x60 cm 1.101,44 € 

TOTAL IMPORTE ACTUACIÓNS 33.866,51 € 

13 % Gastos xerais 4.402,65 € 

6 % Beneficio industrial 2.031,15 € 

TOTAL BASE IMPOÑIBLE 40.301,15 € 

21 % IVE 8.463,24 € 

TOTAL PRESUPOSTO DE CONTRATA 48.764,39 € 

 

A Axencia de Turismo de Galicia realizará unha achega por importe máximo de 48.764,39 

€ con cargo á aplicación orzamentaria 04.A2.761A.781.0, proxecto 2015 00005, procedentes 

dos orzamentos xerais da Comunidade Autónoma de Galicia para o ano 2026. 

A Axencia de Turismo de Galicia procederá ao pagamento do importe a favor da Asociación 

unha vez esta presente a documentación xustificativa establecida no presente convenio. 

En todo caso, a achega da Axencia de Turismo de Galicia para posibilitar a realización das 

actuacións só cubrirá o custo de realización da actividade sen que a Asociación obteña 

beneficio ou lucro industrial algún con elas. 

Terceira.- Gastos subvencionables. 

De acordo co previsto no artigo 29 da Lei 9/2007, do 13 de xuño, consideraranse 

subvencionables os gastos que, sen admitir dúbida, respondan á natureza da actividade 

subvencionada de acordo coa previsión de orzamento recollida na cláusula segunda e que 

se realicen a partir do 1 de xaneiro de 2026. En ningún caso o custo de adquisición dos 

gastos subvencionables poderá ser superior ao valor de mercado. 

Os gastos financeiros, os gastos de asesoría xurídica ou financeira, os gastos notariais e 

rexistrais e os gastos periciais para a realización do proxecto subvencionado recollidos no 

artigo 29 da Lei 9/2007, do 13 de xuño, de subvencións de Galicia, non serán 

subvencionables. 

Cuarta.- Compromiso das partes. 

1. A Asociación, como entidade beneficiaria da subvención, asume as seguintes obrigas: 

- Desenvolver as actuacións recollidas nas cláusulas primeira e segunda deste convenio, e 

que constitúen o seu obxecto e xustificar a realización da actividade e o cumprimento da 

finalidade que determinou a concesión da subvención. 

- Incluír en toda a documentación e soportes específicos para o evento que se trata dunha 

actuación con financiamento da Xunta de Galicia a través da Axencia de Turismo de Galicia, 

incluír a marca Xacobeo 27 de conformidade co Decreto 3/2026, do 26 de xaneiro, polo que 

se regula a utilización da marca Xacobeo 2027 e a marca “Galicia Calidade” en todas as 

actividades obxecto do presente convenio de colaboración. Os logos poderán descargarse 

na seguinte ligazón: https://www.turismo.gal/marca01. 

- Colocar un cartel de obra no que conste de xeito visible a colaboración da Xunta de Galicia 

de acordo co previsto no parágrafo anterior, conforme o modelo indicado no anexo a este 

convenio, que deberá permanecer instalado durante todo o período de execución do 

proxecto. O cartel de obra deberá seguir as características que aparecen recollidas no 

manual de identidade para o cartel de obra xenérico, que se poden ver no enlace que se 

xunta: 

https://www.xunta.gal/ficheiros/identidadecorporativa/2021/mic/xunta_de_galicia_manua

l_identidade_galego.pdf. 

- Achegar a información que lle sexa requirida pola Intervención Xeral da Comunidade 

Autónoma, o Consello de Contas e o Tribunal de Contas no exercicio das súas funcións de 

fiscalización e control do destino da subvención. 

- Comunicar á Axencia de Turismo de Galicia a obtención doutras subvencións, axudas, 

ingresos ou recursos que financien a actividade subvencionada procedentes de calquera 

administración ou entes públicos ou privados nacionais ou internacionais. Esta 

comunicación deberá efectuarse tan pronto como se coñeza e, en todo caso, con 

anterioridade á xustificación da aplicación dos fondos recibidos. 

- Presentar, antes da sinatura deste convenio, certificacións de atoparse ao corrente no 

cumprimento das obrigas tributarias e fronte á Seguridade Social e de non ter pendente de 

pago algunha outra débeda coa Administración pública da Comunidade Autónoma, así 

como unha declaración responsable de non estar incursa en ningunha das prohibicións para 

obter a condición de beneficiario, establecidas no artigo 10 da Lei 9/2007, do 13 de xuño, de 

subvencións de Galicia, de conformidade co disposto nos artigos 10 e 13 do Regulamento 

da dita lei, aprobado polo Decreto 11/2009, do 8 de xaneiro. 

- Subministrar á Axencia de Turismo de Galicia, en virtude do disposto no artigo 4 da Lei 

1/2016, do 18 de xaneiro, de transparencia e bo goberno, previo requirimento, toda a 

información necesaria para o cumprimento pola Axencia de Turismo de Galicia, das obrigas 

previstas no Título I da citada lei. 

- Solicitar e obter os permisos e as autorizacións sectoriais pertinentes necesarias ante 

outros organismos ou administracións públicas, así como axustarse ás condicións 

establecidas nos devanditos permisos e autorizacións. 

- As demais obrigas previstas no artigo 11 da Lei 9/2007, do 13 de xuño. 

2. A Axencia de Turismo de Galicia comprométese a colaborar no financiamento do custo 

das actuacións previstas a través do outorgamento dunha subvención polo importe 

establecido na cláusula segunda. 

Quinta.- Compatibilidade. 

De acordo co disposto no artigo 40.1, letra d) do Regulamento da Lei de subvencións de 

Galicia, aprobado polo Decreto 11/2009, do 8 de xaneiro, a achega económica prevista no 

presente instrumento será compatible con outras subvencións, ingresos, axudas ou 

recursos para a mesma finalidade, procedentes de calquera Administración ou entes 

públicos ou privados, nacionais, da Unión Europea ou organismos internacionais. 

De conformidade co artigo 17.3 da Lei 9/2007, do 13 de xuño, o importe da subvención en 

ningún caso poderá ser de tal contía que, illadamente ou en concorrencia con outras 

subvencións, axudas, ingresos ou recursos, supere o custo da actividade subvencionada. 

Sexta.- Inexistencia de relación laboral. 

A subscrición do presente convenio non implicará relación laboral ou de calquera outra 

natureza entre a Axencia de Turismo de Galicia, e as persoas ou profesionais que 

desenvolvan as accións que constitúen o obxecto do mesmo, de xeito que non se lle poderá 

esixir responsabilidade algunha directa nin subsidiaria por actos ou feitos acaecidos no 

desenvolvemento deste. 

Sétima.- Subcontratación. 

Poderán ser obxecto de subcontratación, total ou parcial, as actividades subvencionadas a 

través deste convenio, tendo en conta o disposto nesta cláusula e de acordo co establecido 

no artigo 27 da Lei 9/2007, do 13 de xuño, de subvencións de Galicia. En todo caso quedan 

fóra da subcontratación aqueles gastos nos que teña que incorrer a Asociación para a 

realización por si mesma da actividade subvencionada. 

A necesidade da subcontratación estará debidamente motivada pola entidade beneficiaria 

e, en ningún caso, suporá un aumento do custo da actividade subvencionada. 

Os subcontratistas quedarán obrigados soamente ante a Asociación, que asumirá a total 

responsabilidade da execución da actividade subvencionada fronte á administración. A 

Asociación será a responsable de que na execución da actividade subvencionada concertada 

con terceiros se respecten os límites establecidos neste convenio en canto á natureza e 

contía dos gastos subvencionables e esixiranlles ás/aos subcontratistas os documentos 

acreditativos dos pagamentos correspondentes. 

Os/as subcontratistas están obrigados/as a facilitarlles aos organismos de auditoría e 

control toda a información necesaria relativa ás accións subcontratadas. 

En ningún caso poderá concertar o beneficiario a execución total ou parcial das actividades 

subvencionadas con: 

a) Persoas ou entidades incursas nalgunha das prohibicións do artigo 10 da Lei 9/2007, do 

13 de xuño, de subvencións de Galicia. 

b) Persoas ou entidades que percibisen outras subvencións para a realización da actividade 

obxecto de contratación. 

c) Intermediarios ou asesores nos que os pagamentos se definan como unha porcentaxe de 

custo total da operación, agás que o dito pagamento estea xustificado con referencia ao 

valor de mercado do traballo realizado ou dos servizos prestados. 

d) Persoas ou entidades vinculadas co beneficiario, agás que a contratación se realice de 

acordo coas condicións normais de mercado e que se obteña a previa autorización do 

órgano concedente nos termos que se fixen nestas bases reguladoras. 

Oitava.- Xustificación de fondos e pagamento. 

1. A xustificación dos fondos efectuarase segundo a modalidade de conta xustificativa con 

entrega de xustificantes de gasto, de acordo co previsto nos artigos 28 da Lei 9/2007, do 

13 de xuño, de subvencións de Galicia, e o artigo 48 do Decreto 11/2009, do 8 de xaneiro, 

polo que se aproba o Regulamento da Lei 9/2007, do 13 de xuño, que a desenvolve, e conterá 

con carácter xeral coa seguinte documentación: 

- Memoria de actuación xustificativa do cumprimento das condicións impostas na concesión 

da subvención, con indicación das actividades realizadas e dos resultados obtidos. 

- Memoria económica xustificativa do custo das actividades realizadas, que contará: 

a) Relación clasificada dos gastos e investimentos da actividade, con identificación do 

acredor e do documento, o seu importe, data de emisión e, no seu caso, data de pagamento. 

b) Facturas ou documentos de valor probatorio equivalente no tráfico xurídico-mercantil 

ou con eficacia administrativa incorporados na relación á que se fai referencia no apartado 

anterior e a documentación acreditativa do pago. No caso de tratarse de gastos inferiores 

a 1.000 € poderá xustificarse o pagamento mediante recibo do provedor. 

c) Os documentos acreditativos dos gastos realizados con medios ou recursos propios e a 

indicación, no seu caso, dos criterios de reparto dos custos xerais e/ou indirectos 

incorporados na relación á que se fai referencia na letra a). 

d) Unha relación detallada doutros ingresos ou subvencións que financien a actividade 

subvencionada con indicación do importe e a súa procedencia. 

e) Os tres orzamentos que, en aplicación do artigo 29.3 da Lei de subvencións de Galicia, 

deba solicitar o beneficiario. 

f) No seu caso, a carta de pago de reintegro no suposto de remanentes non aplicados así 

como dos xuros derivados destes. 

g) Deberá indicarse un número de conta para o ingreso dos fondos e xuntar unha 

declaración responsable da veracidade dos datos relativos á dita conta. 

As
 c

op
ia

s 
en

 p
ap

el
 d

es
te

 d
oc

um
en

to
 te

ñe
n 

a 
co

nd
ic

ió
n

de
 c

op
ia

 e
 s

er
án

 v
er

ifi
ca

bl
es

 a
 tr

av
és

 d
es

te
 c

ód
ig

o.

C
VE

: z
SV

Ijs
5R

F5
h3

   
 h

ttp
s:

//s
ed

e.
xu

nt
a.

ga
l/c

ve

https://sede.xunta.gal/cve?idcve=zSVIjs5RF5h3


 

 
13 

h) Así mesmo, deberá remitirse o detalle da documentación e soportes publicitarios nos 

que consten as obrigas de publicidade establecidas no presente convenio. 

i) Reportaxe fotográfica na que se constate o estado previo ao comezo das actuacións e o 

resultado final unha vez executadas, así como a colocación do cartel de obra ao que se fai 

referencia na cláusula cuarta. 

Por outro lado, a entidade beneficiaria deberá acreditar que se atopa ao corrente no 

cumprimento das súas obrigas tributarias e fronte á Seguridade Social e que non ten 

pendente de pagamento ningunha outra débeda coa Administración pública da Comunidade 

Autónoma. 

A documentación correspondente á xustificación presentarase de forma electrónica a 

través da sede electrónica da Xunta de Galicia (http://sede.xunta.gal). 

2º.- O prazo para presentar a documentación xustificativa da subvención e realizar a 

execución do obxecto do convenio será dende a formalización do convenio ata o 11 de 

decembro de 2026. 

3º.- A cantidade máxima que se obriga a achegar a Axencia reducirase na mesma proporción 

que represente a cantidade non xustificada respecto do orzamento total inicialmente 

previsto neste convenio, sempre e cando se acade o obxecto deste convenio de 

colaboración. 

Non se entenderá incumprida a obriga de xustificación das actuacións obxecto deste 

convenio no caso de variacións das contías previstas nas distintas partidas establecidas no 

orzamento estimado na cláusula segunda, cando obedezan a razóns xustificadas e as 

actuacións que se levaran a cabo garden relación directa co obxecto do presente convenio. 

Cando as actuacións obxecto do convenio fosen financiadas, ademais de coa subvención, 

con fondos propios ou doutras subvencións ou recursos, deberá acreditarse na xustificación 

o importe, a procedencia e a aplicación de tales fondos ás actividades subvencionadas, de 

conformidade co establecido no artigo 28.6 da Lei 9/2007, do 13 de xuño, de subvencións 

de Galicia. 

No caso de que se produza exceso das subvencións percibidas de distintas entidades 

públicas, a entidade beneficiaria deberá reintegrar o exceso xunto cos xuros de demora, nos 

termos que establece o artigo 23 do Decreto 11/2009, do 8 de xaneiro, polo que se aproba 

o Regulamento da Lei de subvencións de Galicia. 

4º. Á vista desta documentación, o órgano competente da Axencia de Turismo de Galicia, 

expedirá certificación acreditativa do cumprimento dos fins obxecto do convenio e 

tramitará o seu pagamento. 

Para estes efectos, considerarase gasto realizado o que foi efectivamente pagado con 

anterioridade á finalización do referido prazo de xustificación. 

5º. Procederá o reintegro parcial ou total da subvención nos casos previstos no artigo 33 da 

Lei 9/2007, do 13 de xuño, de subvencións de Galicia, e concordantes do Decreto 11/2009, 

do 8 de xaneiro. 

6º. A Axencia de Turismo de Galicia resérvase o dereito a solicitar toda a documentación 

que considere precisa en relación coa xustificación do convenio. 

Novena.- Pagamentos anticipados e a conta. 

Poderanse realizar pagamentos anticipados que suporán entregas de fondos con carácter 

previo á xustificación, como financiamento necesario para levar a cabo as actuacións 

obxecto deste convenio. Os pagamentos anticipados serán de ata o 50% do importe que se 

obriga a achegar a Axencia de Turismo de Galicia, de conformidade co disposto no artigo 

63.1.Dous do Decreto 11/2009, do 8 de xaneiro, polo que se aproba o Regulamento da Lei de 

subvencións de Galicia. 

Así mesmo poderanse realizar pagos a conta que poderán supoñer a realización de pagos 

fraccionados que responderán o ritmo de execución das accións realizadas. Para proceder 

ao seu pago, a entidade beneficiaria deberá enviar a documentación xustificativa 

relacionada na cláusula sétima. 

A suma dos pagos anticipados e a conta non será superior ao 80% da porcentaxe 

correspondente aos pagos xustificados, conforme establece o artigo 62 do citado 

Regulamento. 

Coa solicitude de anticipo a Asociación deberá presentar as certificacións de estar ao 

corrente das súas obrigas tributarias e fronte á Seguridade Social e de non ter pendente de 

pago débedas por ningún concepto coa Administración pública da Comunidade Autónoma. 

Así mesmo, deberá xuntar declaración de obtención doutras subvencións, axudas, ingresos 

ou recursos que financien as actividades subvencionadas. 

De conformidade co disposto nos artigos 65 e 67 do Regulamento da Lei 9/2007, do 13 de 

xuño, de subvencións de Galicia, aprobado polo Decreto 11/2009, do 8 de xaneiro, para a 

realización dos pagamentos anticipados e a conta a Asociación terá que constituír unha 

garantía que deberá cubrir o 110% do importe das cantidades aboadas á conta ou das 

cantidades anticipadas, cando a súa contía acumulada supere os 18.000 €. 

Décima.- Perda do dereito ao cobramento da subvención. 

1. Producirase a perda do dereito ao cobramento da subvención nos supostos de falta de 

xustificación, xustificación incompleta ou insuficiente, deficiencias non emendables na 

documentación xustificativa, incumprimento das obrigas impostas á entidade beneficiaria 

neste convenio ou concorrencia dalgunha das causas previstas no artigo 33 da Lei de 

subvencións de Galicia e demais lexislación aplicable, sen prexuízo do previsto nos artigos 

45.2 e 46 do Decreto 11/2009, do 8 de xaneiro. 

2. Ademais de calquera outra causa que derive da normativa aplicable, constitúen en todo 

caso un incumprimento das obrigas impostas á entidade beneficiaria neste convenio as 

seguintes: 

a) Non acreditar a execución do proxecto subvencionado antes da finalización do prazo de 

xustificación e/ou non presentar toda a documentación xustificativa no tempo e na forma 

esixibles, de conformidade co previsto nas cláusulas deste convenio e demais normativa de 

aplicación. 

b) Incumprimento das condicións establecidas para a concesión da subvención. 

3. A perda do dereito será total ou parcial, segundo afecte todas ou algunhas das actuacións 

que integran o proxecto que fundamenta a resolución de concesión. 

Décimo primeira.- Reintegro da subvención. 

Procederá o reintegro parcial ou total da subvención nos casos previstos no artigo 33 da 

Lei 9/2007, do 13 de xuño, de subvencións de Galicia, e concordantes do Regulamento da 

Lei de subvencións de Galicia. 

No caso de que se produza exceso das subvencións percibidas de distintas entidades 

públicas, a Asociación deberá reintegrar o exceso xunto cos xuros de demora, nos termos 

que establece o artigo 23 do citado Regulamento. 

Décimo segunda.- Comisión de seguimento. 

Para o seguimento do convenio e da súa execución así como para propoñer solucións aos 

conflitos que poidan xurdir na aplicación e interpretación das cláusulas do convenio 

constituirase unha comisión de seguimento que estará integrada por un representante 

designado pola Asociación e por un representante designado pola Axencia de Turismo de 

Galicia. 

A actuación da Comisión de Seguimento axustarase ao establecido nos preceptos básicos 

da Lei 40/2015, do 1 de outubro, de réxime xurídico do sector público, e na Lei 16/2010, do 

17 decembro, de organización e funcionamento da administración xeral e do sector público 

autonómico de Galicia. 

Non obstante, todas aquelas cuestións que se susciten en relación co outorgamento, 

cumprimento, xustificación e pagamento, así como o reintegro e determinación das 

posibles responsabilidades relativas á subvención concedida serán resoltas pola persoa 

titular da Dirección da Axencia de Turismo de Galicia. 

Décimo terceira.- Modificación e resolución do convenio. 

1. As modificacións do convenio adoptaranse por acordo expreso e escrito das partes 

asinantes, e de acordo cos trámites que esixa a normativa vixente. 

Así mesmo, e de conformidade co disposto no artigo 31.4 da Lei 14/2013, do 26 de decembro, 

de racionalización do sector público autonómico, os convenios subscritos pola 

Administración xeral da Comunidade Autónoma e as entidades instrumentais do sector 

público autonómico poderán ser obxecto de modificación cando teñan como finalidade o 

logro dos obxectivos de estabilidade orzamentaria e sustentabilidade financeira. 

2. Serán causas de resolución deste convenio: 

- O incumprimento do seu obxecto. 

- O incumprimento total ou parcial de calquera das cláusulas que nel se establecen. 

- O acordo unánime de todos os asinantes. 

- A decisión xudicial declarativa da nulidade do convenio. 

Décimo cuarta.- Natureza xurídica, réxime xurídico e xurisdición competente. 

Este convenio ten natureza administrativa, e queda fóra do ámbito da Lei 9/2017, do 8 de 

novembro, de contratos do sector público, que os exclúe expresamente no artigo 6.1. 

Seralle de aplicación o réxime determinado pola Lei 9/2007, do 13 de xuño, de subvencións 

de Galicia; o Decreto 11/2009, do 8 de xaneiro, que a desenvolve; os preceptos básicos da 

Lei 38/2003, do 17 de novembro, xeral de subvencións, e do Real decreto 887/2006, que a 

desenvolve; a Lei 1/2016, do 18 de xaneiro, de transparencia e bo goberno; a Lei 39/2015, do 

1 de outubro, do procedemento administrativo común das administracións públicas; a Lei 

40/2015, do 1 de outubro, de réxime xurídico do sector público, e polas demais normas de 

dereito administrativo aplicables e, no seu defecto, polas normas de dereito privado. 

As controversias derivadas da aplicación ou interpretación do presente convenio serán 

resoltas en última instancia pola persoa titular da Dirección da Axencia de Turismo de 

Galicia, cuxas resolucións poñen fin a vía administrativa. Será competente a xurisdición 

contencioso-administrativa para resolver na vía xurisdicional as citadas controversias. 

Décimo quinta.- Publicidade e rexistro do convenio. Consentimento para a publicidade 

de datos persoais que figuran no convenio. 

En cumprimento do disposto nos artigos 18 e 20.8 da Lei 38/2003, do 17 de novembro, xeral 

de subvencións, comunicarase a subscrición deste convenio á Base de Datos Nacional de 

Subvencións que opera como sistema nacional de publicidade de subvencións. 

Segundo o artigo 17 da Lei 1/2016, do 18 de xaneiro, ademais da información que debe 

facerse pública segundo a normativa básica en materia de transparencia, a Axencia de 

Turismo de Galicia publicará o texto íntegro do convenio. 

Así mesmo estarase ao disposto no artigo 15 da Lei 1/2016, do 18 de xaneiro, de 

transparencia e bo goberno, sobre as obrigas específicas de información sobre convenios. 

Asemade procederase á inscrición do convenio no Rexistro Público de Subvencións 

conforme ao establecido no artigo 16 da Lei 9/2007, do 13 de xuño, e no Decreto 132/2006, 

do 27 de xullo. 

Coa sinatura do presente convenio as partes asinantes prestan o seu consentimento para 

incluír e facer públicos a través do Portal de Transparencia e Goberno Aberto e do rexistro 

regulado no Decreto 132/2006, do 27 de xullo, os datos de carácter persoal e mailo resto 

das especificacións contidas no convenio. 

Décimo sexta.- Protección de datos persoais. 

As partes asinantes responsabilizaranse de que calquera tratamento de datos persoais que 

puidesen levarse a cabo en virtude do mesmo se realice con absoluto respecto ás normas 

de seguridade e de conformidade co establecido no Regulamento 2016/679 (UE) Xeral de 

Protección de Datos, na Lei Orgánica 3/2018, do 5 de decembro, de protección de datos 

persoais e garantía dos dereitos dixitais (en adiante, LOPDGDD), e demais normativa 

concordante. 

Os datos persoais dos asinantes deste convenio serán tratados por cada unha das partes 

co fin de xestionar a súa formalización e desenvolvemento, sendo imprescindible para iso 

que inclúan os seus datos identificativos, a representación da capacidade que ostenten, e a 

súa sinatura. A base lexitimadora do tratamento dos datos persoais dos asinantes é o 

cumprimento dunha misión realizada en interese público baseada na Lei 40/2015, do 1 de 

outubro, de réxime xurídico do sector público, e na necesidade de tratar os devanditos 

datos para a execución do convenio subscrito. Respecto dos datos persoais sobre os que a 

Axencia de Turismo de Galicia ostenta a condición de responsable do tratamento, as 

persoas interesadas poderán solicitar ante esta o acceso, rectificación e supresión, así como 

opoñerse ao seu tratamento a través da Sede Electrónica da Xunta de Galicia ou nos lugares 

e rexistros establecidos na normativa reguladora do procedemento administrativo común, 

segundo se recolle en https://www.xunta.gal/exercicio-dos-dereitos. Contacto co/a 

delegado/a de protección de datos e información adicional en 

https://www.xunta.gal/informacion-xeral-proteccion-datos. 

En canto aos datos persoais sobre os que o concello ostenta a condición de responsable do 

tratamento, as persoas interesadas poderán solicitar da devandita entidade o acceso, 

rectificación e supresión dos seus datos, así como opoñerse ao seu tratamento a través do 

enderezo sinalado no encabezamento do presente convenio. 

Así mesmo, as partes garanten o cumprimento do deber de información previsto no artigo 

13 do RXPD respecto do persoal ao seu servizo, propio ou alleo, cuxos datos persoais sexan 

comunicados entre as partes para a execución dos seus compromisos. 

Décimo sétima.- Notificación electrónica. 

Segundo o artigo 14.2 da Lei 39/2015, do 1 de outubro, do procedemento administrativo 

común das administracións públicas, os colectivos que están obrigados a relacionarse a 

través de medios electrónicos coas administración públicas, e polo tanto, a recibir 

notificacións por canles electrónicas son: as persoas xurídicas, as entidades sen 

personalidade xurídica, os colexios profesionais, os que representen un interesado que 

estea obrigado a relacionarse electronicamente coa Administración e os empregados das 

administracións públicas para os trámites que realicen con elas por razón da súa condición 

de empregado público. 

As notificacións realizaranse só por medios electrónicos a través do Sistema de Notificación 

Electrónica de Galicia Notifica.gal (https://notifica.xunta.gal). Para poder acceder a unha 

notificación electrónica, o interesado deberá contar cun certificado electrónico asociado ao 

NIF que figure como destinatario da notificación (persoa física ou xurídica). Así mesmo, o 

interesado pode autorizar a calquera outra persoa a acceder ao contido das súas 

notificacións. 

Décimo oitava.- Vixencia. 

Este convenio entrará en vigor na data da súa sinatura e terá vixencia ata o 31 de decembro 

de 2026. 

E en proba de conformidade de canto antecede, asinan este documento na data da súa 

sinatura dixital

O director de Turismo de Galicia 

 

 

José Manuel Merelles Remy

O presidente da Asociación de Veciños de 

Valboa 

 

Isaac Roberto Martínez Díaz

ANEXO 

Modelo de cartel de obra 

